
Äntwert vum Premierminister, vun der Ministesch fir Gesondheet a sozial Sécherheet, vum 
Inneminister a vum Minister fir Ëmwelt, Klima a Biodiversitéit op d’parlamentaresch Fro n° 4625 
vum 17. August 2026 vum honorabelen Députéierte Michel LEMAIRE.  

1. Firwat hunn déi national Autoritéiten net méi proaktiv a preventiv iwwer
d'Gesondheetsrisiken informéiert, déi mam Brand am “Hohen Venn“ verbonne waren?

D'Kommunikatioun huet sech un enger konstanter a fachlecher Analyse vun der Situatioun orientéiert 
an sech op déi zu deem Zäitpunkt disponibelen Informatioune baséiert.  

Mat zouhuelenden Informatiounen zu an Erkenntnisser iwwer d'Entwécklung vun der Loftqualitéit, 
gouf d'Kommunikatioun entspriechend ugepasst.  

Dobäi gouf besonnesch op Moossname fir d'Expositioun ze reduzéieren an op de Schutz vu vulnerabele 
Persounen higewisen. 

2. Firwat gouf den LU-Alert-System e Samschdeg eréischt sonndes um 08:58 Auer aktivéiert?
Wéi eng Critèren hunn dës Verspéidung gerechtfäerdegt?

D'Warnstuf gëtt op Basis vun den zu deem Zäitpunkt disponibelen Informatiounen an de festgeluechte 
Krittäre bestëmmt. D'Situatioun gouf deemno zu deem Zäitpunkt als Informatioun agestuuft. Wéinst 
verschiddenen Uruffer bei der Noutruffzentral 112 gouf scho Samschdes eng Informatiounsmeldung 
iwwer d'LU-Alert-App verbreet, fir d'Bevëlkerung ze informéieren an eng méiglech Iwwerlaaschtung 
vun der Noutruffzentral ze vermeiden. D'Situatioun gouf kontinuéierlech suivéiert an 
d'Kommunikatioun un déi jeeweileg Lag ugepasst. 

Nodeems de CGDIS Kenntnis iwwert d’Bränn an den Hautes Fagnes hat, huet dësen e permanente 
Monitoring vun der Kommunikatioun zu der Situatioun gemaach. Sou konnt och séchergestallt ginn, 
dass déi Messagen déi de CGDIS un d’Populatioun zu Lëtzebuerg erausginn huet, kohärent an 
ofgestëmmt zu deenen aus de Nopeschlänner waren. 

Sou si Samschdes, de 15. August 2026 zum Beispill schonn an Däitschland éischt Informatiounen un 
d’Populatioun erausgaang , fir dës iwwert eng méiglech “Geruchsbelästigung” a Kenntnis ze setzen. 
Iwwert den däitsche Warnsystem fënnt een iwweregens all d’Informatiounen op 
https://warnung.bund.de/startseite.     

Nodeems de Central des secours d’urgences -112 (CSU-112)  am Laf vum fréien Owend éischt Appeller 
vu Leit krut, déi drop opmierksam gemaach hunn, dass et lokal no Feier géing richen, huet de CGDIS, 
sou wéi et de 24. Juli 2024 vum Regierungsrot an der Gouvernance vun LU-Alert festgehal ginn ass, 
Samschdeg Owend géint 20:15 eng Informatioun (Niveau Gréng) iwwert de Warn- an 

Informatiounskanal vun der LU-Alert App erausgeschéckt. Dëse Message hat als Zil, d’Leit driwwer ze 
informéieren, dass et bei eis am Land, wéinst enger Rei Vegetatiounsbränn an Däitschland an an der 
Belsch, no Damp kéint richen. De Message hat och als Zil, dass d’Noutruffzentral CSU-112 duerch ze 
vill Appeller net sollt iwwerlaascht sinn, well jo gewosst war wou den Dampgeroch hierkéim. 
 
Well sech d’Situatioun an den Hautes Fagnes bis Sonndes, de 16. August Moies net verbessert hat, an 
am Laf vum Dag och ëmmer nees Appeller um CSU-112 ukomm sinn, gouf säitens dem CGDIS 
decidéiert, d’Informatioun vu Samschdes nach eemol erauszeschécken, dës Kéier awer iwwer SMS, fir 
esou méi Leit um Territoire vum Land ze erreechen. Dëse Message ass géint 15 Auer erausgaang. Den 
Niveau vum Message war nach ëmmer dee vun der Informatioun, sou wéi dat och an den 
Nopeschlänner de Fall war.  
 
Et sief hei nach preziséiert, dass de CGDIS säit Samschdes beméit war, bei alle concernéierte 
staatlechen Acteuren Informatiounen ze sammelen.   
 

3. Firwat goufen eréischt sonndes kuerz viru 15:00 Auer LU-Alert-SMSen un d'Bierger am Norde 
geschéckt? Firwat um 20:00 Auer nach emol eng LU-Alert-SMS, wou et op eemol heescht 
„Rauch vorsorglich Fenster schließen“, dat nodeems den Haaptdamp tëscht 9:00 a 14:00 
Auer am Norde vum Land eriwwergezunn ass? Firwat ass dësen Opruff net an der 
Haaptbelaaschtungszäit sonndes moies erausgaangen? 

 
 
Eng regional Warnung setzt viraus, datt déi betraffe Géigenden mat genuch Zouverlässegkeet 
bestëmmt kënne ginn. Wéinst der dynamescher meteorologescher Situatioun war dat nëmme 
begrenzt méiglech. D'Ausbreedung vum Damp hänkt ënner anerem vun der Wandrichtung, der 
Wandvitesse an de lokale Wiederkonditiounen of a kann sech kuerzfristeg änneren. Dofir gouf 
d'Entwécklung permanent observéiert an d'Informatioun vun der Bevëlkerung un déi jeeweileg 
verfügbar Lagebewäertung ugepasst.  
 
D'Situatioun gouf kontinuéierlech observéiert an d'Kommunikatioun gouf un déi aktuell Erkenntnisser 
ugepasst. Bannent der Cellule d'évaluation gouf d'Situatioun gemeinsam vun de betraffene 
Fachverwaltunge analyséiert a bewäert.  
 
Opgrond vun der Äntwert op d’Fro 2 muss hei preziséiert ginn, dass d’Gestioun vun der Situatioun vun 
engem gewësse Moment un an d’Kompetenz vun enger interministerieller Cellule d’évaluatioun 
iwwergaang ass, déi vum Haut-Commissariat à la Protection nationale presidéiert ginn ass. 
 
Doropshin gouf decidéiert wéi eng Kommunikatiounsaktioune geholl solle ginn. Et sieft ze bemierken 
datt aus techneschen Grënn d’Charakteren am SMS limitéiert sinn an duerfir och parallel een 

Communiqué preparéiert ginn ass an d’Internet Säiten à jour gesat ginn sinn. Zu dem Moment waren 
d’Schwellewäerter net erreecht.  
 
Déi aktuell Prozeduren, genee wéi déi nei europäesch Loftqualitéitsdirektiv, déi momentan ëmgesat 
gëtt, gesi vir, datt am Fall vun héije Feinstaubwäerter eng Ëmweltinformatioun respektiv eng Warnung 
eréischt no engem Dag erausgi gëtt. De Grond dofir ass, datt de Kuerzzäitgrenzwäert fir Feinstaub als 
Dagesmëttelwäert definéiert ass. Bei anere Schuedstoffer, wéi zum Beispill dem Ozon, ginn et dogéint 
Schwellewäerter op Stonnebasis. An deene Fäll gëtt méi séier reagéiert. 
 
Laut der neier europäescher Direktive 2024/2881 geet eng Ëmweltinformatioun eraus, nodeems de 
Feinstaub PM 10 wärend engem Dag iwwert 90 Mikrogramm/m3 läit. Eng Ëmweltwarnung geet dann 
eraus, wann de Feinstaub wärend 2-3 Deeg iwwert 90 Mikrogramm/m3 läit. Am Fall vun der 
Feinstaubbelaaschtung vu leschtem Weekend loung den héchst gemoossenen Dageswäert de 
Sonnden, 16. August 2026, bei 107 Mikrogramm/m3. Den Dag drop loung den héchst gemoossenen 
Dageswäert bei 59 Mikrogramm/m3, also ënnert dem Schwellewäert vu 90 Mikrogramm/m3 an 
deemno geet no der Ëmweltinformatioun net nach eng Ëmweltwarnung eraus. 
 

4. Op wéi enger wëssenschaftlecher an operationeller Basis gouf den Alarmniveau als einfach 
Informatioun an net als Gesondheets- oder Ëmweltwarnung agestuuft? 

 
Als éischt gëtt op d’Äntwert op d‘Fro 3 verwisen. 
 
D'Cellule d'évaluation huet d'fachlech Bewäertungen vun de bedeelegte Stellen zesummegefouert, fir 
eng Gesamtbewäertung vun der Situatioun an déi dorop opbauend Kommunikatiounsmoossnamen ze 
definéieren.  
 

5. Wéi schätzt d’Regierung den allgemenge Risiko an, grad och fir eeler Leit oder krank 
Mënschen, dee mam Fräisetze vun de sëllege Gëftstoffer, virun allem dem däitlech erhéichte 
Feinstëbs-Wäert, deen déi belsch Ëmweltautoritéit nogewisen huet, verbonnen ass? 

 
D’Verbrennung vu Vegetatioun, a besonnesch vun Torfbuedem, sëtzt eng Mëschung vu 
Feinstëbspartikele fräi, déi Auswierkungen op d’Gesondheet kënnen hunn. 
 
Wann een déi begrenzten Dauer vum Expositiounspic zu Lëtzebuerg berécksiichtegt, ass de Risiko fir 
déi allgemeng gesond Bevëlkerung niddereg bliwwen.  
 
Eng kuerz Expositioun un héijen Feinstëbs-Konzentratioune kann – wann iwwerhaapt – zu temporären 
a reversibele Symptomer, wéi enger Reizung vun den Otemweeër an den Aen an/oder Houscht féieren.  
 



 
 
 
 

4 
 

Fir vulnerabel Persounen ass de Risiko méi grouss. Bei hinne kann och eng kuerz Expositioun zu enger 
Verschlëmmerung vun de Symptomer oder souguer Komplikatioune mat sech bréngen, déi eng 
medezinesch Behandlung erfuerderen.  
 
D’Aktivitéitszuele vun de Spideeler weisen awer op keng signifikativ Erhéijung vun den Consultatioune 
am Zesummenhang mat der Damp-Expositioun hin. 
 

6. Wéi eng konkret Moossname goufen ergraff, wuelgemierkt e Samschdeg Owend wéi och e 
Sonndeg tëscht 9:00 a 15:00 Auer, fir d'Awunner vun de betraffene Gemengen iwwer déi 
potenziell Geforen ze informéieren, déi mam Anootme vu Feinstëbs an anere Substanze 
verbonne sinn? 

 
Als éischt gëtt op d’Äntwert op d‘Fro 2 verwisen. 
 
Doriwwer eraus hunn eng ganz Rei Gemengen autonom op den Incident reagéiert an hir Bierger 
iwwert d’Bränn am noen Ausland, wéi och iwwer déi néideg Rotschléi a méiglech Konsequenze fir 
d’Bierger informéiert. An all exceptioneller Situatioun, ob dat e gréissert Accident, eng Katastroph oder 
eng Kris ass, sinn d’Gemengen, nieft dem Staat an de Rettungsdéngschter ee  vun de wichtegste 
Partner wann et ëm d’Informatioun vun der Populatioun geet. Dass eng rei Gemengen am Kader vun 
dësem Incident eegestänneg gehandelt hunn ass richteg a luewenswäert a komplett an der Linn vun 
den Objektiver vun de lokale Resilienzpläng (Plan local de résilience (PLR)). 
 
Wéinst verschiddenen Uruffer bei der Noutruffzentral 112 gouf Samschdes eng Informatiounsmeldung 
iwwer d'LU-Alert-Applikatioun verbreet.  
 

7. Firwat gouf keng spezifesch Informatiounscampagne fir vulnerabel Gruppen 
duerchgefouert, besonnesch fir Kanner, eeler Leit, schwanger Fraen a Leit, déi u 
respiratoreschen oder kardiovaskuläre Krankheete leiden? 

 
Vun Ufank u gouf an der offizieller Kommunikatioun recommandéiert besonnesch ob vulnerabel 
Gruppen opzepassen, wéi z.b. op Puppelcher a jonk Kanner, eeler Leit, schwanger Fraen a Leit, déi u 
respiratoreschen oder kardiovaskuläre Krankheete leiden. 
 

8. Waren an den Ae vun der Regierung d'Informatiounen, déi un d'Ëffentlechkeet weidergeleet 
goufen, komplett ausräichend, kloer, transparent an zougänglech? 

 
D'Zil vun de bedeelegte Verwaltungen war an ass et [ëmmer], d'Bevëlkerung zäiteg, verständlech an 
op Basis vun de jeeweileg disponibele gesécherten Informatiounen ze informéieren. 
D'Kommunikatioun muss dobäi permanent un nei Erkenntnisser ugepasst ginn. Onofhängeg dovun 
gëtt et als sënnvoll ugesinn, no esou engem Evenement d'Kommunikatioun an déi agesate Prozeduren 



 
 
 
 

5 
 

ze evaluéieren an ze préiwen, ob Verbesserungen a Bezuch op Schnellegkeet, Verständlechkeet oder 
Reechwäit méiglech sinn. 
 

9. Ginn, respektiv goufe wärend dem Brand systematesch, esou wéi an der Belsch, 
Loftqualitéitsmiessungen duerchgefouert an d’Resultater lafend a komplett publizéiert? 

 
D'Loftqualitéit gëtt duerch dat bestoend Miessnetz vun der Administration de l'environnement 
kontinuéierlech iwwerwaacht. Wéi am Communiqué vum 17. August erkläert, sinn d'aktuell 
stënterlech Konzentratioune vu PM10 a PM2,5 ëffentlech zougänglech. D'Applikatioun « Meng Loft » 
stellt zousätzlech d'Wäerter iwwer 24 Stonnen zur Verfügung. 
 
D’Ëmweltverwaltung féiert systematesch a kontinuéierlech Loftqualitéitsmiessungen op feste 
Miessplazen uechtert d’Land duerch, esou wéi dat och an all deenen aneren europäesche Länner 
virgesinn ass. D’Resultater gi lafend an am Stonnentakt op emwelt.lu an an der App “Meng Loft” 
aktualiséiert a publizéiert. 
 
Et sief nach drop higewisen, datt et sech ëm en kuerzfristegt an onerwaart Evenement gehandelt huet, 
dat nëmme wärend e puer Stonnen zu aussergewéinlech héije Konzentratioune geféiert huet. Och op 
der Miessstatioun zu Vielsalm an der Belsch, ronn 14 km nërdlech vu Lëtzebuerg, gouf déi selwecht 
Entwécklung festgestallt: D'Wäerter si moies, de 16. August, a kuerzer Zäit markant geklommen a no 
ongeféier 6 Stonnen nees op mëttel Niveauen zeréckgaangen. 
 

10. Firwat goufe vun den zoustännegen nationalen Autoritéite bis 19:30 Auer respektiv 20:00 
Auer e Sonndeg Owend keng spezifesch Consignen, wat de Schutz vun der Gesondheet am 
Hibléck op Fräizäitaktivitéiten, d'Belëftung vun Haiser oder de Schutz vu vulnerabele 
Persounen ugeet, erausginn? 

 
Am Communiqué vum 16. August goufen ënner anerem follgend Precautiounsmoossname 
kommunizéiert: Dieren a Fënsteren zoumaachen, d'Expositioun géintiwwer Damp limitéieren, länger 
kierperlech Aktivitéiten dobaussen evitéieren, Belëftungsanlagen temporär ausschalten an eng 
besonnesch Opmierksamkeet op vulnerabel Persoune leeën.  
 

11. Gëtt eng onofhängeg Evaluatioun vun der Gestioun vun dësem Virfall duerchgefouert, fir all 
d’Mängel bei der Informatiounspolitik an dem Schutz vun der Ëffentlechkeet ze 
identifizéieren? 

 
Wéi bei all Evenement gëtt och an dësem Fall nom Ofschloss eng intern Analys duerchgefouert. Dës 
Analys huet als Zil, den Oflaf an d’Gestioun vum Virfall ze evaluéieren, eventuell Schwaachstellen ze 
identifizéieren an, wou néideg, Verbesserungsmoossnamen ze huelen. 
 



 
 
 
 

6 
 

12. Wéi eng Lektiounen zéien déi national Autoritéiten aus dëser Situatioun, fir d'Gestioun vu 
méiglechen zukünftege grenziwwerschreidenden Ëmwelt- a Gesondheetskrisen ze 
verbesseren? 

 
Et gëtt als sënnvoll ugesinn, d'Kommunikatioun an déi agesate Prozeduren no esou engem Evenement 
ze analyséieren an ze préiwen, ob Verbesserunge méiglech sinn. Ausserdeem gëtt et als legitim ugesinn 
ze préiwen, ob déi bestoend Kategorien a Kommunikatiounsweeër fir esou grenziwwerschreidend 
Evenementer optimal ausgestallt sinn. Een interministeriellen Retour d’expérience gëtt organiséiert an 
wann néideg Pläng an Prozeduren adaptéiert ginn.  
 

13. Erkennen déi national Autoritéiten un, datt de Virsiichtsprinzip eng méi séier a méi 
entscheedend Kommunikatioun mat der Ëffentlechkeet hätt rechtfäerdege kënnen? 

 
De Virsiichtsprinzip ass e wichtegen Deel vun der Bewäertung vun esou Situatiounen. Gläichzäiteg 
mussen administrativ Warnungen op enger méiglechst zolitter Datebasis berouen a verhältnesméisseg 
sinn. Am konkrete Fall gouf d'Situatioun kontinuéierlech observéiert an nach virun enger 
Iwwerschreidung vun de relevante Wäerter eng interministeriell Evaluatioun ageleet.  
 

14. Kënnen déi national Autoritéiten de Moment garantéieren, datt et kee kuerz- oder 
laangfristege Gesondheetsrisiko fir d'Awunner gouf, déi dem Damp ausgesat waren? Wa jo, 
op wéi enge wëssenschaftlechen Analyse baséiert dës Ausso? 

 
Wéi an der Äntwert ob Fro 5 beschriwwen, kann de Risiko fir déi allgemeng gesond Bevëlkerung als 
niddereg ugesi ginn.  
 
Wat déi laangfristeg Risike betrëfft, weisen aktuell wëssenschaftlech Erkenntnisser1 virun allem op 
Risike bei rekurrenter oder längerer Expositioun vun Fäinstëbs hin. 
 
Aus den aktuell verfügbar Donnéeën léist sech also net schléissen, datt en isoléierten an temporär 
kuerzen Tëschefall wéi dësen, ee laangfristege Gesondheetsrisiko mat sech bréngt. 
 

15. Gesäit d’Regierung am Hibléck op hir Informatiounspolitik, och wat den LU-Alert-System 
ugeet, e Vertrauensverloscht? Wat jo, wéi wëll d’Regierung dat verluerent Vertrauen 
erëmgewannen? Wat bedeit dëse Virfall fir d’Resilienzstrategie? 

 
LU-Alert ass den nationale Warn- an Informatiounssystem vun der lëtzebuerger Regierung, dee säit 
Oktober 2024 operationnell ass. De Projet LU-Alert ass ënnert dem Lead vum Inneministère, zesumme 

 
1 Mortality risk attributable to wildfire-related PM2·5 pollution: a global time series study in 749 locations - The 
Lancet Planetary Health 

mam Centre des technologies de l’information de l’Etat (CTIE) an enger privater Firma aus Frankräich, 
sou wéi och engem Deel vun de concernéierte staatlechen Acteuren realiséiert ginn. Weider staatlech 
Acteure wäerten an de kommende Méint bäikommen. 
 
Déi wichtegst Informatiounen zu den Acteure vun LU-Alert fënnt den Deputéierten op der Internetsäit 
vun LU-Alert (https://lu-alert.lu/fr/tout-savoir-sur-lu-alert/systeme-alerte-information.html). Et sief 
preziséiert, dass den Inneministère selwer keng Warnungen oder Informatiounen iwwert den LU-Alert 
System un d’Populatioun schéckt,. Den Inneministère begleet déi concernéiert Acteuren an der 
Gouvernance a steet hinnen als strategesche Partner zur Säit. Den LU-Alert System gëtt exklusiv vun 
den uewe genannte staatlechen Acteure benotzt. 
 
Der Regierung ass et wichteg datt d’Bevëlkerung een staarkt Vertrauen un d’Autoritéiten huet. Duerfir 
wäert och no dësem Evenement en detailléiert Analyse gemaach ginn ob an wat am System nach kann 
verbessert ginn fir dëst Vertrauen ze stäerken. Et wäert och een Deel vun der Resilienzstrategie sinn, 
de Bierger mei mat an ze bannen an eng gemeinsam Kultur zu Risiken an esou Evenementer ze 
schaarfen. 
 

Lëtzebuerg, de 24. August 2026. 
 
De Premierminister, 
(s.) Luc FRIEDEN 

 
 
 




